
আশায় করিয়া ভর হয়ে অগ্রসর,

যাইতেন ততদূর,যতদূর গিয়া

মিলা’য়ে যাইত দাগ তৃণের উপর।

 জোছনা নিশীথে তিনি একাকী ওখানে,

জুড়া’তে তাপিত প্রাণ,আসিতেন সদা,

বসিতেন একা ওই বৃক্ষের তলায়।

অনিমেষ নেত্রে চাহি নীলিমার পানে,

কখন নদীর দিকে,পুলিনে,প্রান্তরে,

আকাশে পাতালে,যেন তন্ন তন্ন করি,

অন্বেষণ করিতেন তাঁহার ইন্দুর।

উজ্জ্বল তারকা পানে কখন চাহিয়া,

মোহিনী মূরতি তা’তে গড়িয়া ইন্দুর,

প্রেমের অমিয় দিয়া করি সঞ্জীবিতা,

কহিতেন কত কথা আকুল পরাণে

যখন পশিত কাণে কোমল সঙ্গীত,

সুদূর হইতে কোন সুমধুর তান;

মনেতে হইত যেন ত্রিদিব হইতে

গাহিছে তাঁহার ইন্দু বিষাদের গান।

 সে স্থান দেখিবা মাত্র তাই দেবব্রত

চিনিলেন,অশ্রুজলে ভিজিল নয়ন!

বিষাদ কাহিনী তাঁ’র একে একে সব

কহিলেন সবিস্তারে রাধিকা নবীনে।

